
Naradaproktam Shivalingarchanamahimanuvarnanam

నారదప్రోక్తం   శివలిఙ్గార్చనమహిమానువర్ణనమ్ 

ప్రభావః  శివలిఙ్గానామపారః  తస్య వర్ణనమ్  ।
న మయా నామరైర్వాపి  వేదైరపి  న శక్యతే ॥ ౩౧॥
శివలిఙ్గప్రభావజ్ఞః    కోఽపి లోకత్రయే  మహాన్ ।
భవిష్యతి న వా నాస్మన్మనస్తద్వర్ణనక్షమమ్  ॥ ౩౨॥
న వాచాం విషయస్తావల్లిఙ్గవర్ణనమిత్యతః    ।
వేదాన్తాస్తత్ర  విశ్రాన్తాః  కృతాన్తాన్తకకీర్తనాత్   ॥ ౩౩॥
యస్మిన్ మతిర్యస్య భవేత్ శివలిఙ్గావలోకనే  ।
స తావద్ధన్య  ఏవేతి కాలోఽయం సుతరామపి ॥ ౩౪॥
లిఙ్గరూపం  సమాసాద్య రమతే గిరిజాపతిః ।
లిఙ్గరూపం  ప్రియం  తస్య లిఙ్గం  గృహ్ణాతి  పూజనమ్ ॥ ౩౫॥
లిఙ్గం  మఙ్గలదత్వేన  యేన జ్ఞాతం  మహాత్మనా ।
స మఙ్గలాపతిం  యాతి తజ్జ్ఞానమతిదుర్లభమ్   ॥ ౩౬॥
లిఙ్గ మఙ్గలదం  విదుర్మునివరాః సర్వే సురాః కిన్నరాః
సిద్ధాః  కిమ్పురుషా గణాశ్చ వివిధాః శేషాదయోఽప్యన్వహమ్ ।
తల్లిఙ్గార్చనతత్పరాః   పరమిదం లిఙ్గం  యతః సర్వదా
సర్వార్థప్రదమిత్యవైమ్యహమపి    ప్రాగ్జన్మపుణ్యైర్నృప    ॥ ౩౭॥
లిఙ్గానామిదముత్తమోత్తమతమం  లిఙ్గేషు  తత్పూజయా
సాక్షాత్ పూజిత ఏవ తేన సదృశం లిఙ్గం  న భూమణ్డలే  ।
తద్విల్వీనవపల్లవైరనుదినం   యేనార్చితం సాదరం
భక్త్యా తత్ సకృదేవ వా స హి మహాన్ మాన్యో మహేశప్రియః  ॥ ౩౮॥
యః ప్రాతః  ప్రయతః  ప్రపశ్యతి  ముహుర్లిఙ్గం   విభూత్యా పరం
పూతః సన్ ప్రణతః  స్వతోఽపి పరతో ముక్తో భవేత్ పాతకైః  ।
తల్లిఙ్గం   విమలైర్జలైరభినవైః     బిల్వీదలైరర్చయన్
చర్చామేవ న సంసృతేః ఖలు కరోత్యాకల్పమన్తేఽపి వా ॥ ౩౯॥

నారదప్రోక్తం   శివలిఙ్గార్చనమహిమానువర్ణనమ్ 

లిఙ్గారాధనపుణ్యరాశిరసకృత్  వృద్ధః  ప్రవృద్ధః   పునః
సంసారార్ణవశోషకః  ఖలు మహాపాపౌఘవిధ్వంసకః ।
తేనైవామృతతాముపైతి   స పునః సంసారవార్తారసం
న స్వప్నేఽపి స పశ్యతీతి స మహాన్ లిఙ్గార్చకో  భూపతే ॥ ౪౦॥
లిఙ్గార్చకేన  సదృశో న మహాధ్వరాణాం కర్తాపి తస్య తు ఫలం ఖలు తుల్యమేవ ।
స్వర్గాత్మకం  శివపదామ్బుజపూజకస్య తత్తావదిష్టమపి  నేతి వదన్తి సిద్ధాః  ॥ ౪౧॥
యోరమ్భాపరిరమ్భణేఽపి శునకీతుఙ్గాఙ్గసఙ్గేఽపి    వా
తుల్యత్వం మనుతే శివార్చనపరః స స్వర్గవాఞ్ఛాం  కథమ్ ।
కర్తుం వా యతతే విరక్తమనసాం తత్రాప్యపేక్షా  కథం
మోక్షేచ్ఛా పరమస్తి తస్య సతతం లిఙ్గార్చకస్య  ధ్రువమ్  ॥ ౪౨॥
లిఙ్గారాధనమేవ  సాధుమనసాం తావద్ధనం  తద్ధనం
సర్వేషాం సమపేక్షితం యది భవేత్ ముక్తోఽపి సర్వస్తతః ।
తస్మాత్ కస్యచిదేవ భూరితపసాం పుఞ్జస్య  తత్సాధనం
తత్తావద్ధనమక్షయం  నిధిమపేక్ష్యైవార్జితం  సజ్జనైః   ॥ ౪౩॥
॥ ఇతి శివరహస్యాన్తర్గతే  నారదప్రోక్తం   శివలిఙ్గార్చనమహిమానువర్ణనం   సమ్పూర్ణమ్  ॥
- ॥ శ్రీశివరహస్యమ్  ।హరాఖ్యః తృతీయాంశః । ఉత్తరార్ధమ్  । అధ్యాయః ౧౦। ౩౧-

౪౩ ॥
- .. shrIshivarahasyam . harAkhyaH tRRitIyAMshaH . uttarArdham . adhyAyaH 10. 31-43

..

Notes:

Nāradaనారద narrates to Magadharājaమగధరాజ, the merits of conducting worship of

Śivaliṅga శివలిఙ్గ .
Proofread by Ruma Dewan

